              上快樂的代誌           作者 許正源
　　各位評判大家好。我是編號第1號
今仔日我欲演講的題目是「上快樂的代誌」。
    生活中有眞濟代誌，會予人感覺快樂，親像講考試有進步、收著生日禮物，猶是四界去遊山玩水，這寡代誌攏會予我感覺快樂，毋閣我上快樂的代誌，是我佮阮阿爸阿母做伙食暗頓。

    逐工放學轉去厝裡，功課寫煞了後，我就會去灶跤共阿母鬥相共，我上捷做的工課就是煮飯、撿菜，拄開始煮飯，定定主無好勢，飯毋是傷粒就是傷爛，阿若是撿菜，一把菜予我撿甲來，定定撿甲無夠予阿母炒一盤菜，毋閣阮阿母伊性地真好攏袂生氣，顛倒會寬寬仔教我煮飯，煮起來的飯就會軟Q軟Q，阿若撿菜，一就教我按怎共番薯葉仔、蕹菜一寡較老、黃去的葉仔挽掉，俗語講「捷做手袂鈍」，我這馬做遮的工課，會使講是「桌頂拈杆」簡單簡單。

   阿母暗頓若攢好，我是真期待阮阿爸趕緊下班倒返來。因為，食暗頓的時陣，我會共阮阿爸展，刁故意共問：「今仔日的飯菜有好食無？」阮阿爸逐擺攏會呵咾我功夫袂bái，講我閣無外久就會當出師啊！我是聽著歹勢歹勢。逐工食暗頓這段時間，是阮規家伙仔講話，連絡感情的時陣，逐家那食飯那配話，我是囡仔食紅蟳興管，講天，講地，講鱟桸佮飯篱。阮阿爸伊閣真gâu講孽譎仔話和四句聯仔，像講桌頂若是有一盤茄，伊就會講「食茄，食共起晁」；若是有冬瓜，伊就會講「食冬瓜大發花」。有當時仔，若是拄著過年過節，伊就會講一、兩俗語，像五日節，伊就會講「未食五日節粽，破裘毋願放」；像過年時，伊就會講「食紅棗，年年好」，「食韭菜，久久長長」順紲講這句話的意思。
    你若問我，啥物代誌是我上快樂的代誌，我當然會共你講，是我佮阮阿爸阿母做伙食暗頓，佇這頓飯內底，有我煮的飯，有阮阿母用愛心做的手路菜，閤有阮阿爸陪伴阮的笑聲，彼種感覺誠溫暖，誠快樂。

   今仔日，我的演講就講到遮，感謝大家。          
